
DIBAJI

Baraza la Mitihani la Tanzania linayo furaha kutoa taarifa ya watahini kuhusu ufaulu wa
watahiniwa wa Mtihani wa Kuhitimu Kidato cha Nne kwa somo la Kiswahili. Taarifa hii
imeandaliwa ili kutoa mrejesho wa ufaulu katika mitihani kwa wanafunzi, walimu,
wazazi waandaaji wa sera na jamii kwa ujumla.

Taarifa hii ni tathmini ya mwisho ambayo pamoja na mambo mengine, inaonesha
mafanikio katika ufundishaji na ujifunzaji wa somo la Kiswahili. Kimsingi majibu ya
watahiniwa ni uthibitisho wa kipi mfumo wa elimu uliweza au ulishindwa kuwapa
watahiniwa wawapo katika elimu ya Sekondari.

Uchambuzi uliowasilishwa katika taarifa hii una lengo la kuchangia katika kuelewa zaidi
sababu za watahiniwa kufanya vibaya au vizuri katika mtihani wao. Taarifa inaonesha
baadhi ya sababu zinazofanya watahiniwa kutopata alama za juu katika majibu yao.
Sababu hizo ni kama vile kutoelewa matakwa ya swali, uwezo mdogo wa watahiniwa
kujieleza kwa ufasaha na udhaifu katika kuelewa dhana zinazohusiana na somo la
Kiswahili. Mrejesho huu utawawezesha viongozi wa elimu, viongozi wa shule, walimu
na wanafunzi kupata mbinu muafaka katika kuboresha ufaulu wa watahiniwa katika
mitihani ijayo inayooendeshwa na Baraza la Mitihani la Tanzania.

Baraza la Mitihani la Tanzania litapenda kupokea maoni na mapendekezo kutoka kwa
walimu, wanafunzi na umma kwa ujumla ambayo yatatumika katika kuboresha taarifa za
watahini zitakazofuata. Kila shule itapewa nakala moja ya ripoti kwa upendeleo. Nakala
za ziada zinaweza kununuliwa kutoka Baraza la Mitihani la Tanzania. Taarifa kuhusu bei
na gharama za posta zinaweza kutolewa na Baraza pale shule itakapohitaji.

Mwisho Baraza linapenda kuwashukuru Maafisa Mitihani, walimu wa somo na wengine
wote waliohusika katika kutayarisha taarifa hii. Tunapenda vilevile kutoa shukrani zetu
za pekee kwa wafanyakazi wa Idara ya Teknolojia ya Habari na Mawasiliano
walioshiriki katika uchambuzi wa data zilizotumika katika ripoti hii.

Dr. Charles E. Msonde
KAIMU KATIBU MTENDAJI

1.0

2.0

UTANGULIZI

Taarifa hii inachambua ufaulu wa watahiniwa wa mtihani wa Kidato cha nne wa
mwaka 2012 kwa somo la Kiswahili. Mtihani ulikuwa na maswali 15
yaliyogawanywa katika sehemu A, B, C, D na E. Katika sechemu A, B na D
watahiniwa walitakiwa kujibu maswali yote, sehemu C ilikuwa na maswali (2)
ambapo mtahiniwa alipaswa kujibu swali moja (1) tu. Sehemu E ilikuwa na
maswali matano (5) ambapo mtahiniwa alitakiwa kujibu maswali matatu (3) na
swali la 15 lilikuwa la lazima.

Mtihani wa Kiswahili kwa mwaka 2012 ulifanywa na watahiniwa 396,975 kati ya
watahiniwa hao, waliofaulu ni 189,230 sawa na asilimia 51.05 ya watahiniwa wote
waliofanya mtihani, yaani waliopata daraja A hadi D na waliopata daraja F ni
asilimia 48.95. Kiwango hicho cha ujumla cha ufaulu kilikuwa cha kuridhisha kiasi
ukilinganisha na kilivyokuwa mwaka 2011, kwani wastani wa alama za watahiniwa
kwa mwaka 2011 ulikuwa 21.6 kati ya alama 100 wakati wastani kwa mwaka 2012
ulikuwa 25.12 kati ya alama 100. Aidha asilimia ya waliofaulu kwa mwaka 2011
ilikuwa 37.08 ambayo ni ya chini kuliko asilimia ya waliofaulu 2012.

Taarifa hii inaelezea uchambuzi wa maswali ya mtihani na majibu yaliyotolewa na
watahiniwa. Sampuli za majibu ya watahiniwa pia zimewekwa ili kuonesha
kilichotarajiwa kufanywa na kile kilichofanywa na watahiniwa. Uchambuzi huu
unatarajiwa kuimarisha ufundishaji na ujifunzaji wa somo la Kiswahili kwa
wanafunzi walioko shuleni.

TATHMINI KWA KILA SWALI

Uchambuzi umefanyika kwa kuyapitia maswali kumi na tano ya karatasi ya
mtihani wa Kiswahili kwa kuangalia sampuli ya majibu ya watahiniwa. Idadi ya
watahiniwa kwa asilimia waliofanya mtihani, kwa kila swali imeoneshwa pia.

2.1 Sehemu A: Ufahamu
2.1.1 Swalila 1: Ufahamu

Swali la kwanza lilihusu mada ya Ufahamu na lilikuwa na vipengele vinne
vya maswali vilivyobeba jumla ya alama 5. Swali lilimtaka mtahiniwa
kusoma kifungu cha habari alichopewa na kisha kujibu maswali yanayofuata
kutokana na kifungu hicho. Sehemu (a) ya swali ilimtaka mtahiniwa
kufafanua maana za misemo kama ilivyotumika katika habari aliyosoma.

(1) Nzi kufa kwenye kidonda si hasara

(i) Kila mtu akashughulika na hamsini zake

(ii1) Ushikwapo shikamana na
(iv) Siku za mwizi arobaini

Kipengele hiki cha (a) kilikuwa na jumla ya alama 2, kwa kila ufafanuzi wa
msemo ukiwa umebeba alama 00'/,. Sechemu (b) mtahiniwa alitakiwa kueleza
sababu za uongozi wa shule kupiga vita tabia ya wanafunzi kusoma wakati
wa usiku wa manane, sehemu (c) alitakiwa kutoa mawazo yake kuhusu
kitendo cha Tatu kufuatilia mienendo ya wanafunzi wenzake kusoma usiku
wa manane, na sechemu (d) alitakiwa kuandika kichwa cha habari kisichozidi
maneno matano (5). Kwa kila kipengele cha b-d kilipewa alama moja (1).

Swali hili lilijibiwa na asilimia 87.9 ya watahiniwa wote waliofanya mtihani
ambapo watahiniwa waliopata alama 0 ni asilimia 20. Watahiniwa hawa
walishindwa hata kuandika kichwa cha habari. Kwa mfano, waliandika Siku
za mwizi, Ushikwapo shikamana, Siku za mwizi ni arobaini, hivyo
kushindwa kabisa kuandika kichwa cha habari ilivyopasa. Aidha watahiniwa
hao walishindwa kabisa kufafanua maana za misemo kama ilivyotumika
katika habari. Katika vipengele vya (b) na (c¢) watahiniwa hao walishindwa
kabisa kutoa majibu sahihi. Hivyo watahiniwa hao walipata alama 0 kwani
walishindwa kuhusisha yale maovu yanayofanyika nyakati za usiku na
majukumu ya Tatu kama Kiongozi kama sababu iliyofanya uongozi kupiga
vita tabia ya kusoma usiku na Tatu kufuatilia mienendo ya wanafunzi
wenzake, badala yake wakatoa sababu wanazozifikiria wao bila kuhusisha na
habari, kwa mfano waliandika, “ kwa sababu walijua kila mtu amelala na
kuwa hayupo mwalimu wa zamu.” Kielelezo 1.1 kinaonesha jibu la mtahiniwa
ambaye hakukidhi matakwa ya swali.

Kielelezo 1.1 kinaonesha majibu ya mtahiniwa aliyeshindwa kutoa majibu sahihi
kulingana na kifungu cha habari alichopewa.

Asilimia 5.7 ya watahiniwa waliopata alama 3 — 5 waliweza kutoa ufafanuzi
wa misemo kama ilivyotumika katika kifungu cha habari walichopewa, kutoa

sababu

za uongozi wa shule kupiga vita usomaji wa usiku wa manane, kutoa

mawazo yao kuhusu kitendo cha dada mkuu Tatu kufuatilia mienendo ya

wanafunzi wenzake na kuandika kichwa cha habari kulingana na matakwa ya

swali.

Kielelezo kifuatacho ni sampuli ya jibu la mtahiniwa aliyejibu

kutokana na matakwa ya swali.

Kielelezo 1.2

Kielelezo 1.2 ni sampuli ya jibu zuri la mtahiniwa aliyetoa majibu yaliyofafanua
vizuri kifungu hicho cha habari.

2.1.2 Swali la 2: Ufupisho

Swali hili lilihusu mada ya Ufahamu, kipengele cha ufupisho. Swali lililenga
kupima stadi ya Ufahamu, Maarifa na Uchambuzi. Swali lilimtaka
mtahiniwa kusoma kifungu cha habari alichopewa kisha kufupisha habari
hiyo kwa maneno 40. Swali hilo lilikuwa na jumla ya alama tano (5) na
lilijibiwa na asilimia 80.5 ya watahiniwa wote waliofanya mtihani.
Watahiniwa wengi yaani asilimia 83.0 walipata chini ya alama 2.5 ambapo
miongoni mwao asilimia 25.5 walipata alama 0. Watahiniwa hao walikuwa
na upungufu katika majibu yao kwa kuwa: walipotosha kiini cha habari ya
awali, hawakuzingatia taratibu za uvandishi, hawakuzingatia matumizi ya
lugha sanifu, hawakuzingatia idadi ya maneno na hawakuzingatia mtiririko
wa mawazo wenye mantiki. Kwa mfano baadhi ya watahiniwa hao
walishindwa kabisa kuzingatia kanuni za ufupisho, kutoelewa maana ya
ufupisho wa habari kama kielelezo 2:1 kinavyoonesha.

Kielelezo 2.1

Kielezo 2.1 kinaonesha majibu ya mtahiniwa ambaye hakuweza kukidhi
matakwa ya swali. Mtahiniwa huyu anazungumzia ushabiki wa mpira ambao
hauhusiani kabisa na habari ya awali iliyomtaka aifupishe. Aidha amechanganya



lugha ya kiingereza katika majibu yake mfano ametumia neno “body”. Pia
hakuzingatia lugha sanifu mfano neno “bize”.

Mtahiniwa mwingine katika kujibu swali la 2 aliandika ufupisho wake kama
hivi, “Vijana wanampe kutembea usiku kucha pengine hata kujikwaa kisiki
kisha vigana hukiuka na kukiangalia kisiki hicho ambacho pengine huwa
hakitazamiki.

Kama kisiki kimkwazavyo mtu atembeaye usiku pia mikasa mbalimba midogo
kwa mikubwa huwakwaza na pigine hata kubwaga chini binadamu.”’

Mtahiniwa huyu aliandika habari ambayo haihusiani kabisa na habari ya awali.
Aidha ametumia maneno yasiyo sanifu kama ° pegine’ “wanampe”, “vigana” na
“mbalimba” ambayo yaliifanya habari hii kutokuwa na mtiririko wenye mantiki.

Watahiniwa wachache sana (2%) waliweza kuzingatia taratibu za uandishi kwa
kupanga mawazo kwa mtiririko wenye mantiki na walizingatia idadi ya maneno.

Kielelezo 2.2 kinaonesha sampuli ya jibu la mtahiniwa aliyezingatia taratibu hizo.

Kielelezo 2.2

Kielelezo 2.2 kinaonesha majibu ya mtahiniwa aliyeweza kutumia maneno yake
mwenyewe bila kupotosha kiini, alizingatia mtiririko wa mawazo wenye
mantiki, taratibu za uandishi na matumizi ya lugha sanifu. Aidha mtahiniwa
huyu hakuzingatia idadi ya maneno yanayotakiwa katika kifungu hicho cha
habari, hivyo kutokupata alama zote.



2.2 Sehemu B: Sarufi na Utumizi wa Lugha

2.2.1 Swali la 3: Sarufi

Swali lilitoka katika mada ya sarufi na lililenga kupima maarifa, uundaji
pamoja na kumbukumbu ya yale aliyojifunza. Aidha swali lilimtaka
mtahiniwa kufafanua kwa kutumia mifano dhahiri kuhusu dhana alizopewa.
Swali lilikuwa na jumla ya alama tano (5).

Swali hili lilijibiwa na watahiniwa wengi ambao ni asilimia 83.8, kati yao
asilimia 67.6 walipata kati ya alama O hadi 1.5 na asilimia 35.3 walipata
alama 0. Watahiniwa hawa walikuwa na upungufu katika majibu yao kwani
walishindwa kabisa kufafanua dhana na kuzitolea mifano dhahiri katika
vipengele vyote vilivyotolewa. Kwa mfano mtahiniwa mmoja katika jibu lake
ambalo halikukidhi matakwa ya swali katika kipengele (a) hadi (e) aliandika
kama ifuatavyo:
(a) “Kiima ni hali ambayo kutoa maana”(b) “Chagizo ni hali ambayo
mtuuwenza kumsaidia kuanzisha chagizo fulani au kiasi
(d) “Utohoaji ni ile hali ambayo unaweza kuzalisha kitu kingine
kutumia neno utohoaji (e) “‘urudifishaji ni hali ambayo ya kula
vyakula vya rudumba na kwenda kurudubishwa tumboni wa
mtu au kiumbe kinginecho.”’\

Licha ya mtahiniwa kutoa majibu yanayokinzana na kutumia maneno ya
lugha za asili kama neno “rudumba”, mtahiniwa huyu ana matatizo ya
kisarufi kwa kuandika neno “kurudubishwa’ badala ya “kurutubishwa.”

Hata hivyo, asilimia 17.2 ya watahiniwa wote waliofanya mtihani walipata
kati ya alama 2.5 na 5. Watahiniwa hao waliweza kufafanua dhana
mbalimbali walizopewa na kutoa mifano. Kwa mfano katika kielelezo 3.1
mtahiniwa alijibu kwa kufuata matakwa ya swali.



Kielelezo 3.1

Kielelezo 3.1 kinaonesha jinsi mtahiniwa alivyoweza kueleza na kufafanua
kwa kutumia mifano dhahiri dhana alizopewa.



2.2.2 Swali la 4: Sarufi

Swali hili lilitoka katika mada ya aina za maneno na lililenga kupima
matumizi, ujuzi na maarifa ya mtahiniwa. Swali lilimtaka mtahiniwa kubadili
aina za maneno aliyopewa kwa kufuata maelekezo yaliyo kwenye mabano
kama ifuatavyo:

(a) Mkono (badili kuwa kielezi) (f)  Bisha (badili kuwa kivumishi)
(b) Kwenda (badili kuwa nomino) (g) Refu (badili kuwa kitenzi)

(c) Bora (badili kuwa kitenzi) (h) Linda (badili kuwa nomino)
(d) Ogopa (badili kuwa kivumishi) (1) Kabati (badili kuwa kielezi)
(e) Mzazi (badili kuwa kitenzi) () Uguza (badili kuwa nomino)

Swali hili lilikuwa na jumla ya alama tano (5).

Watahiniwa wengi (asilimia 87.4) kati ya waliofanya mtihani walijibu swali
hili. Asilimia 45 waliweza kujibu swali hili na kuweza kupata kati ya alama 2
hadi 5. Aidha asilimia 23.8 walishindwa kabisa kuelewa matakwa ya swali
kutokana na kutokufahamu vizuri aina za maneno. Baadhi ya watahiniwa hao
walinyumbua maneno badala ya kuyabadili ili kupata aina nyingine za
maneno. Watahiniwa wengine walitunga sentensi zisizoeleweka kwa kutumia
maneno hayo. Kielelezo 4.1 kinaonesha majibu ya mtahiniwa ambaye
sentensi zake hazikuwa na mantiki.

Kielelezo 4.1

Kielelezo 4.1 kinaonesha mtahiniwa aliyeshindwa kutumia maneno aliyopewa
kama ilivyoelekezwa, hivyo akatunga sentensi ambazo hazikuwa na mantiki.

Aidha, watahiniwa wengine hawakufuata matakwa ya swali na usanifu wa
lugha hivyo kujibu tofauti na maelekezo kama mfano ufuatao unavyoonesha:,

(a) Mkono - Mkononi
(b) Kwenda — Konda
(c) Bora- ubora

(d) Ogopa — ogopesha
(e) Mzazi - Kizazi

(f) Bisha- ubishi

(g) Refu — urefu

(h) Linda — windo

Mtahiniwa huyu hakufuata maelekezo kuanzia kipengele (b) — (h) kwani
katika kipengele (b) neno Konda sio sanifu kuwa nomino, (c) ubora sio
kitenzi bali ni nomino, (d) ogopesha sio kivumishi bali ni kitenzi (e) Kizazi
sio kitenzi bali ni nomino, (f) Ubishi sio kivumishi bali ni nomino, (g) Urefu
sio kitenzi bali ni nomino na (h) Windo ni nomino inayotokana na neno winda
na sio linda.

Watahiniwa wachache yaani asilimia 3.9 tu walijibu swali hili kwa kuzingatia
haja ya swali na kupata kati ya alama 4 hadi 5. Kielelezo 4.2 ni mfano wa jibu
la mtahiniwa aliyejibu kwa kufuata matakwa ya swali.

Kielelezo 4.2

Kielelezo 4.2 kinaonesha sampuli ya jibu la mtahiniwa aliyeweza kubadili
aina za maneno waliyopewa kwa kwa kufuata maelekezo yaliyokuwepo
kwenye mabano na hivyo kupata alama zote 5.

2.2.3 Swali la 5: Utumizi wa Lugha

Swali lilitoka katika mada ya utumizi wa lugha na lililenga kupima ujuzi,
maarifa na matumizi ya kamusi kwa mtumiaji wa lugha. Swali lilimtaka
mtahiniwa kutaja hoja tano zinazothibitisha umuhimu wa kamusi kwa
mtumiaji wa lugha. Swali lilikuwa na alama 5. Asilimia 86.0 ya watahiniwa
waliofanya mtihani walijibu swali hili, miongoni mwao asilimia 70.5
walipata chini ya alama 2.5 ambapo kati yao asilimia 20.8 walipata alama 0.
Baadhi ya watahiniwa hawa walieleza kuhusu lugha badala ya umuhimu wa
kamusi. Aidha, watahiniwa wengine hawakuelewa ipasavyo matakwa ya
swali hivyo kutaja mambo yasiyohusiana na umuhimu wa kamusi kama vile
kauli mbalimbali za maneno, kufahamisha maneno mapya, kufahamisha
maneno ya lugha za kigeni, hutoa tafsiri ya misamiati ya Kiswahili na
huhifadhi kumbukumbu ya misamiati iliyosanifiwa. Mtahiniwa aliyetoa
majibu hayo alishindwa kutofautisha kati ya sifa za kamusi na umuhimu wa
kamusi. Kielelezo 5.1 kinaonesha majibu ya mtahiniwa yasiyofuata matakwa
ya swali.

Kielelezo 5.1

Kielelezo 5.1 kinaonesha mtahiniwa aliyeshindwa kueleza umuhimu wa kamusi
na kujikita kueleza mambo yasiyohusiana na umuhimu wa kamusi kwa mfano
katika kipengele cha (iv) mtahiniwa ameandika kuwa umuhimu wa kamusi ni
“kuburudisha jamii kwa ujumla.”

Asilimia 4.9 ya watahiniwa waliojibu swali hili waliweza kutaja kwa usahihi
hoja nne hadi tano zilizothibitisha umuhimu wa kamusi kwa mtumiaji wa
lugha. Kielelezo 5.2 ni sampuli ya jibu la mtahiniwa aliyejibu vizuri swali
hili.

Kielelezo 5.2

Kielelezo 5.2 kinaonesha mtahiniwa aliyeweia kutaja hoja tano na kutoa
mifano katika baadhi ya hoja ili kudhihirisha usahihi wa hoja alizozitoa.

2.2.4 Swali la 6: Utumizi wa Lugha

Swali hili limetoka katika mada ya matumizi ya lugha na lilimtaka mtahiniwa
kutumia mifano ya lugha ya Kiswabhili ili kutaja sababu tano za utata katika
mawasiliano. Aidha, ilitakiwa mifano ioneshe maana mbili au zaidi ili
kuonesha utata huo. Swali lilikuwa na jumla ya alama tano (5).

Swali hili lilijibiwa na asilimia 77.5 ya watahiniwa wote waliofanya mtihani,
ambapo asilimia 93.9 walishindwa kujibu swali kwa usahihi hivyo kupata
chini ya alama 2. Aidha asilimia 61.7 walipata alama 0. Watahiniwa hao
walishindwa kabisa kutumia mifano ya lugha ya Kiswabhili kutaja sababu tano
za utata katika mawasiliano. Kielelezo 6.1 kinaonesha majibu ya mtahiniwa
ambayo hayakukidhi matakwa ya swali.

Kielelezo 6.1

Kielelezo 6.1 kinaonesha mtahiniwa ambaye ametaja vyombo vya habari na
njia za mawasiliano kama vile simu za mkononi, magazeti na redio badala ya
kuzingatia maana na unyambuaji wa maneno, taratibu za uandishi, mkazo wa
sauti na muktadha wa matumizi ya neno kama ilivyotakiwa.

Aidha ni asilimia 1.4 tu ya watahiniwa waliofanya mtihani ndiyo walioweza
kueleza hoja tano vizuri kudhihirisha utata uliopo. Kielelezo 6.2 kinaonesha
watahiniwa waliokidhi haja ya swali kwa kutaja sababu tano za utata katika
mawasiliano.

Kielelezo 6.2

Kielelezo 6.2 kinaonesha jibu la mtahiniwa aliyejibu swali hili kulingana na
matakwa ya swali. Mtahiniwa huyu ameweza kueleza sababu tano za utata
uliopo katika lugha na kutoa mifano inayodhihirisha utata huo.

2.2.5 Swalila 7: Utumizi wa Lugha

Swali lilihusu utumizi wa lugha. Swali lilitoka katika mada ya mjengo wa
tungo. Swali lililenga kupima maarifa ya mtahiniwa kuhusu muundo wa kirai
nomino katika tungo. Swali lilimtaka mtahiniwa kutaja miundo mitano ya
kirai nomino kwa kutoa mfano kwa kila muundo na lilikuwa na jumla ya
alama 5.

Swali hili lilijibiwa na asilimia 56 ya watahiniwa wote waliofanya mtihani
ambapo miongoni mwao asilimia 91.6 walipata chini ya alama 2.5 na kati
yao asilimia 74.4 walipata alama 0. Watahiniwa hawa walishindwa kabisa
kutaja miundo ya kirai nomino badala yake walitoa majibu ambayo yako nje
kabisa ya matakwa ya swali. Mfano majibu ya mtahiniwa mmoja aliandika,
“Nomino, Kitenzi, Kivumishi, Kielezi, Kiwakilishi” kama miundo wakati ni
aina za maneno. Mtahiniwa mwingine aliandika. “

(i) Haina kitenzi ndani yake. Mfano Mtoto aliyekuja jana

(i) Hutoa taarifa isiyo kamili. Mfano Anayeumwa

(iii) Hutegemea kishazi huru ili kufikisha ujumbe. Mfano Juma anacheza

mpira uwanjani’

Mtahiniwa huyu hajaonesha muundo wowote wa kirai nomino, badala yake
alitoa maelezo kuhusu sifa ya kirai nomino na hata mifano aliyotoa
haiendani na maelezo yake. Kielelezo 7.1 kinaonesha majibu ya mtahiniwa
ambayo hayakukidhi haja ya swali.

Kielelezo 7.1

Kielelezo 7.1 kinaonesha mtahiniwa ambaye ametoa majibu yaliyo nje kabisa
ya matakwa ya swali. Mtahiniwa huyu badala ya kutaja miundo ya kirai
nomino ameorodhesha dhana nyingine tofauti kabisa, mfano ametaja sentensi,
muundo, sarufi ambavyo havihusiani na matakwa ya swali.

Asilimia 3.6 ya watahiniwa waliweza kutaja miundo ya kirai nomino kwa
usahihi na kutoa mifano sahihi kwa kila muundo wa kirai nomino. Pia
mpangilio wa kazi zao ulikuwa mzuri na ulio wazi. Aidha, watahiniwa
waliopata alama zote waliweza kutaja miundo na mifano ya kirai nomino na
kuweka kipashio “KN”, pia walitoa mifano sahihi kwa kila muundo.

Kielelezo 7.2 kinaonesha sampuli ya jibu la mtahiniwa aliyejibu vizuri swali
hili.

Kielelezo7.2

Kielelezo 7.2 kinaonesha mtahiniwa aliyelielewa swali vizuri na kulijibu kama
linavyotakiwa kwa usahihi isipokuwa katika mfano wa (v) amekosea muundo
uliojenga kirai nomino kwani umejengwa na kiwakilishi na nomino na sio
kivumishi.

2.3
2.3.1

Sehemu C: Uandishi

Swali la 8: Uandishi wa Barua ya Kirafiki

Swali la 8 lilihusu mada ya utungaji katika kipengele cha uandishi wa barua.
Swali lililenga kupima utumizi na maarifa ya kuandika barua ya kirafiki.
Swali lilimtaka mtahiniwa kuandika barua ya kirafiki ili kutoa taarifa ya
kutohudhuria sherehe aliyoalikwa. Swali hili lilikuwa na jumla ya alama 10.
Asilimia 59.3 ya watahiniwa wote waliofanya mtihani walijibu swali hili
ambapo miongoni mwao asilimia 52.5 walipata kati ya alama 06 hadi 10.
Kielelezo 8.1 kinaonesha majibu ya mtahiniwa aliyejibu kwa kufuata

matakwa ya swali.

Kielelezo 8.1

Kielelezo 8.1 kinaonesha mtahiniwa aliyeweza kuzingatia vipengele vyote
vya muundo wa barua ya kirafiki. Hata hivyo mtahiniwa huyu alishindwa

kutaja jina la rafiki yake “Faraja Matata” aliyemwandikia barua.

Hata hivyo, asilimia 14.4 ya watahiniwa waliofanya mtihani walipata alama
0 kwani hawakuzingatia matakwa ya swali. Baadhi yao waliandika barua za
kikazi badala ya kirafiki na wengine walinakili sehemu ya swali kama jibu la

swali hilo. Kielelezo 8.2 na 8.3 ni mifano inayodhihirisha hilo.

Kielelezo 8.3 kinaonesha muundo wa barua ya kikazi badala ya barua ya
kirafiki. Aidha mtahiniwa huyu hakuzingatia kanuni zote za barua za kikazi na

hasa kanuni za uandishi wa mwisho wa barua.

Watahiniwa wengine waliandika muundo wa kadi ya mwaliko badala ya
barua ya kirafiki. Kielelezo 8.3 ni sampuli ya jibu la mtahiniwa aliyetumia
sehemu ya swali kama jibu.

Kielelezo 8.3

Kielelezo 8.3 kinaonesha jibu la mtahiniwa aliyeshindwa kabisa kujibu swali
kwa kuzingatia vipengele vya uandishi wa barua ya kirafiki. Aidha, hakufuata
taratibu za uandishi wa barua na lugha sanifu.

2.3.2 Swalila 9: Uandishi wa Insha

Swali hili lililenga kupima uelewa, ubunifu na maarifa ya uandishi wa insha.
Swali lilimtaka mtahiniwa kuandika insha ya maneno yasiyopungua mia
mbili hamsini (250) na yasiyozidi mia tatu (300) kuhusu umuhimu wa
huduma za simu ya mkononi. Swali lilikuwa na jumla ya alama 10 na
lilijibiwa na asilimia 30.6 tu ya watahiniwa wote waliofanya mtihani ambapo
asilimia 66.6 walipata chini ya alama 5.

Asilimia 4.6 ya watahiniwa wote waliofanya mtihani walipata alama O.
Watahiniwa hawa hawakuzingatia matakwa ya swali kwani badala ya
kuandika umuhimu wa simu waliandika umuhimu wa mazingira kama misitu,
siku ya ukimwi na watoto wa Afrika. Kielelezo 9.1 kinaonesha majibu ya
mtahiniwa ambayo hayakuwa sahihi.

Kielelezo 9.1

Kielelezo 9.1 kinaonesha majibu ya mtahiniwa ambaye hakujibu swali kwa
usahihi. Mtahiniwa alitunga kichwa chake cha insha “Watoto wa Afrika” na
hivyo kujibu kinyume na maelekezo ya swali.

Watahiniwa wachache sana (5.9%) kati ya watahiniwa wote waliofanya swali
hili ndiyo waliopata kati ya alama 7 hadi 9, kwa kuwa waliweza kuandika
kwa undani umuhimu wa matumizi ya simu za mkononi, kwa kufuata taratibu
za uandishi wa insha. Kielelezo 9.2 ni sampuli ya jibu la mtahiniwa
aliyefanya vizuri swali hili.

Kielelezo 9.2

Kielelezo 9.2 kinaonesha sampuli ya majibu ya mtahiniwa aliyejibu vizuri

swali hili.

2.4 Maendeleo ya Kiswabhili
2.4.1 Swali la 10: Maendeleo ya Kiswahili

Swali limetoka kwenye mada ya Maendeleo ya Kiswahili. Swali lililenga
kupima maarifa na utumizi. Swali lilimtaka mtahiniwa afafanue jinsi shughuli
za dini, utawala, biashara na elimu zinavyokuza na kueneza Kiswahili nchini.
Swali hili ambalo lilikuwa na jumla ya alama 10 lilijibiwa na asilimia 85.6 ya
watahiniwa wote waliofanya mtihani ambapo asilimia 80.5 walipata chini ya
alama 5.

Swali hili ni miongoni mwa maswali yaliyojibiwa vibaya kwani asilimia 51
ya watahiniwa waliofanya mtihani walipata alama 0. Watahiniwa hawa
walifafanua hoja kwa kurejea kipindi cha ukoloni na si kipindi cha sasa kama
swali linavyotaka. Baadhi ya watahiniwa hao wamejibu bila kuanza na
utangulizi na wengine walitoa utangulizi na hitimisho lisilohusiana na swali.
Aidha watahiniwa hawa walitoa hoja ambazo hazihusiani na ueneaji na
ukuzaji wa lugha ya Kiswahili. Kielelezo 10.1 kinaonesha majibu ya
watahiniwa wa aina hiyo.

Kielelezo 10.1

Kielelezo 10.1 kinaonesha jibu la mtahiniwa aliyeshindwa kuelewa kigezo
cha wakati kwa kujibu swali hili kwa wakati uliopita (kipindi cha ukoloni)
badala ya wakati wa sasa.

Watahiniwa wachache (10.3%) miongoni mwa watahiniwa wote waliojibu
swali hili walipata alama kati ya 6 hadi 10. Katika majibu yao, watahiniwa
hawa waliweza kufafanua jinsi dini, utawala, biashara na elimu zinavyokuza
na kueneza Kiswahili nchini Tanzania na walitoa mifano ya maneno
yanayopatikana kulingana na shughuli husika. Kielelezo 10.2 kinaonesha
sampuli ya mtahiniwa aliyejibu vizuri swali hili.

Kielelezo 10.2

Kielelezo 10.2 kinaonesha sehemu ya jibu la mtahiniwa aliyefafanua
shughuli za kidini na utawala zinavyoweza kukuza na kueneza lugha kwa
kutoa mifano mbalimbali kama vile matumizi ya maneno kama kuruani,
katekisimu

2.5 Sehemu E: Fasihi kwa Ujumla
2.5.1 Swali la 11:Fasihi Simulizi

Swali hili lilitoka katika mada ya Fasihi simulizi na lililenga kupima maarifa,
uundaji, udadisi na tathmini. Swali hili lilikuwa na alama 15 na liliwataka
watahiniwa watumie methali sita (6) za Kiswahili ili kudhihirisha kuwa
matumizi ya methali yasipozingatia muktadha yanaweza kuleta madhara kwa
jamii.

Watahiniwa wachache sana (25.2%) kati ya watahiniwa wote waliofanya
mtihani ndiyo waliojibu swali hili. Miongoni mwa watahiniwa hao, asilimia
56.8 walipata chini ya alama 6. Watahiniwa hao walishindwa kabisa kuelewa
haja ya swali, badala yake waliandika mambo tofauti yasiyohusiana na
maelekezo ya swali. Aidha, baadhi yao walitaja vitendawili na wengine
walisimulia hadithi. Mfano, mtahiniwa mmoja alijibu swali hili kama
ifuatavyo:

(i)  Nyumba yangu ndogo watu wengi

(ii) Nampiga mwanangu nalia mwenyewe.

(iii) Athumani mfupi yupo mlangoni

(iv)  Uku zii na uku ziii

(v)  Nyumba yangu ina mlango juu

(vi) Nyumba yangu haina mlango

Asilimia 3.7 tu, miongoni mwa watahiniwa waliofanya swali hili waliweza

kupata alama kati ya 10 — 15. Kielelezo 11.1 kinaonesha sampuli ya
mtahiniwa aliyejibu vizuri swali hili.

Kielelezo 11.1

Kielelezo 11.1 kinaonesha majibu ya mtahiniwa aliyeweza kufafanua
methali nne ambazo zinadhihirisha kuleta madhara kama muktadha wa
methali hizo hautazingatiwa, hata hivyo alikosa alama 01 kwa kuwa
alishindwa kuelezea vizuri maana ya methali aliyoitoa katika kipengele
cha (i) “ Mgaagaa na upwa hali wali mkavu.”

2.5.2 Swali la 12: Ushairi

Swali lilitoka katika mada ya Fasihi Andishi na lilihusu vitabu teule vya
ushairi ambapo lililenga kupima maarifa, uchambuzi, ulinganifu na tathimini.
Swali liliwataka watahiniwa kutumia diwani mbili walizosoma kuonesha jinsi
taswira tatu kutoka katika kila kitabu zinavyoweza kutoa ujumbe katika jamii.
Swali hili lilikuwa na alama 15 na ni miongoni mwa maswali yaliyojibiwa na
watahiniwa wachache sana (21.5%) kati ya watahiniwa wote waliofanya
mtihani.

Asilimia 26.2 ya watahiniwa waliofanya swali hili walipata alama 0. Baadhi
ya watahiniwa hawa hawakuelewa maana ya diwani kuwa ni kitabu chenye
mkusanyiko wa mashairi hasa ya mtu mmoja na badala yake walitumia
diwani kama kiongozi wa kisiasa kwa ngazi ya kata, hivyo kutoka nje ya
maelekezo ya swali kwa vile walikosa maarifa yaliyohitajika. Vilevile
miongoni mwa watahiniwa hao, walichanganya maelezo ya vitabu tofauti
yaani ushairi, tamthiliya na riwaya. Aidha baadhi ya watahiniwa hao katika
uchambuzi wao walijadili dhamira badala ya taswira. Pia kanuni za uandishi
wa insha hazikufuatwa pamoja na matumizi ya vituo na herufi kubwa hasa
yanapotajwa majina ya pekee kama majina ya vitabu “Wasakatonge”,
“Malenga Wapya” na jina la mwandishi M.S. Khatib. Kielelezo 12.1 ni
mfano wa jibu la mtahiniwa ambaye alijadili dhamira kinyume na haja ya
swali, hakufuata kanuni ya uandishi na matumizi ya vituo.

Kielelezo 12.1

Kielelezo 12.1 ni jibu ya mtahiniwa ambalo sio sahihi kwa vile alieleza
kuhusu dhamira badala ya kufafanua taswira na kuonesha jinsi zinavyofikisha

ujumbe kwa jamii.

Asilimia 14.4 ya watahiniwa walipata kati ya alama 10 hadi 15. Watahiniwa
hawa walikuwa na utangulizi mzuri ulioendana na swali. Aidha watahiniwa

hawa walifafanua hoja na kutoa hitimisho lililoendana na swali,

kuzifafanua taswira mbalimbali na kuonesha jinsi zinavyofikisha ujumbe kwa
jamii. Kielelezo 12.2 ni sampuli ya jibu la mtahiniwa lililokidhi haja ya swali
kwa kutoa taswira mbalimbali na kuonesha jinsi zinavyofikisha ujumbe kwa

jamii.

Kielelezo 12.2

Kielelezo 12.2 kinafafanua sehemu ya jibu la mtahiniwa aliyejibu swali la 12
kwa kufafanua taswira kama vile “uva”, “punda” na

“samaki” zilivyotumika
kufikisha ujumbe kwa jamii.

2.5.3 Swali la 13: Riwaya

Swali hili lilitoka katika mada ya fasihi andishi hasa kuhusu vitabu teule vya
riwaya na lililenga kupima maarifa, uchambuzi pamoja na tathmini. Swali hili
liliwataka watahiniwa kutoa hoja tatu (3) kutoka katika riwaya mbili
walizosoma ili kuthibitisha kuwa mwanaume ni kikwazo cha mafanikio
katika jamii. Swali lilikuwa na jumla ya alama 15 na lilijibiwa na asilimia
49.3 ya watahiniwa wote waliofanya mtihani ambapo kati yao, asilimia 51.2
walipata chini ya alama 6 na miongoni mwao asilimia 13.6 walipata alama 0.
Watahiniwa hawa hawakuwa na hoja sahihi zilizojibu swali kwani baadhi yao
walijikita katika kumwelezea mwanamke kuwa ni/si kikwazo cha maendeleo
katika jamii badala ya kumwelezea mwanaume kuwa kikwazo kama swali
lilivyokuwa linataka. Kielelezo 13.1 kinaonesha sampuli ya jibu la mtahiniwa
aliyeelezea kuwa mwanambke si kikwazo tofauti na matakwa ya swali.

Kielelezo 13.1

Kielelezo 13.1 kinaonesha majibu ya mtahiniwa aliyetumia nafasi ya
mwanamke kuonesha kuwa sio kikwazo badala ya kutumia nafasi ya
mwanaume kama kikwazo cha mafanikio katika jamii.

Asilimia ndogo (11.2) ya watahiniwa waliojibu swali hili walipata kati ya
alama 10 hadi 14. Kwa kiasi kikubwa watahiniwa hawa walizingatia haja ya
swali na waliweza kuwataja wahusika waliosadifu wanaume kuwa ni kikwazo

cha mafanikio katika jamii. Kielelezo 13.2 kinaonesha sampuli jibu la
mtahiniwa lililojibiwa vizuri.

Kielelezo 13.2 kinaonesha majibu ya mtahiniwa aliyekuwa na utangulizi mzuri
ulioendana na swali, hoja zenye ufafanuzi na kutoa hitimisho linaloendana na
swali, kwa kuwataja wahusika waliosadifu wanaume kuwa ni kikwazo cha
mafanikio katika jamii.

2.5.4 Swai la 14: Tamthiliya

Swali la 14 lilikuwa ni la Fasihi Andishi katika kipengele cha Tamthiliya.
Swali lililenga kupima maarifa, uchambuzi, udadisi pamoja na tathmini.
Swali liliwataka watahiniwa watoe hoja tatu (3) kwa kila kitabu katika
tamthiliya mbili zilizoorodheshwa ili kujadili madhara ya ukosefu wa elimu
katika jamii. Swali hili lilikuwa na alama 15 na lilijibiwa na asilimia 72 ya
watahiniwa wote waliofanya mtihani, miongoni mwao asilimia 35.1 walipata
chini ya alama 6 kwani walishindwa kukidhi matakwa ya swali. Baadhi yao
walijadili kuhusu dhamira mbalimbali zinazotokana na tamthiliya hizo badala
ya kueleza madhara yanayotokana na ukosefu wa elimu kama swali
lilivyoulizwa.

Kielelezo 14.1 kinaonesha sampuli ya jibu la mtahiniwa aliyejibu swali hilo
kwa kujadili dhamira mbalimbali kinyume na haja ya swali.

Kielelezo 14.1 kinaonesha majibu ya mtahiniwa aliyeeleza kuhusu dhamira
badala ya kueleza madhara ya ukosefu wa elimu.

Asilimia 13.9 ya watahiniwa waliojibu swali hili walipata alama 10 hadi 14 kati ya
alama 15. Watahiniwa hawa walijitahidi kuzingatia matakwa ya swali kwa kutoa
hoja zinazohusu madhara ya ukosefu wa elimu kama vile vifo vinavyotokea
kutokana na jamii kukosa elimu kwa mfano athari zitokanazo na ugonjwa hatari
wa UKIMWI, kuwepo pia kwa imani za kishirikina miongoni mwa wana jamii
ambao waliiona sensa kama uchawi badala kuwa ni jambo jema la kuiletea jamii
maendeleo.

Kielelezo 14.2 kinaonesha sampuli ya sehemu ya jibu la mtahiniwa aliyejibu
swali hili kwa kufafanua madhara mbalimbali yaliyotokana na ukosefu wa elimu.

Kielelezo 14.2 kinaonesha sehemu ya jibu la mtahiniwa aliyeweza kufafanua
madhara mbalimbali yaliyotokea katika jamii kutokana na ukosefu wa elimu.

2.5.5 Swali la 15: Fasihi Simulizi

Swali hili linatoka katika mada ya Fasihi Simulizi na lililenga kupima
maarifa, uchambuzi, uundaji na tathmini na liliwataka watahiniwa kuandika
majigambo yenye beti nne (4) yanayohusu mwalimu, likiwa ni swali la
lazima lenye jumla ya alama 15.

Asilimia 96.3 ya watahiniwa wote walijibu swali hili, ambapo asilimia 67.9
walipata alama 0. Watahiniwa hawa waliandika mambo mengine mbalimbali
kama dayalojia, mashairi na tenzi badala ya majigambo. Kielelezo 15.1
kinaonesha sampuli ya mtahiniwa ambaye aliandika dayalojia badala ya
majigambo.

43



Kielelezo15.1

SANAL YA MANESHL

’

)
Munlma:  Hod
19"
| Mgrn]‘- Habar \I() 499« I(’O hrlugn Muthmo
Mualbnv' Naun ’*\J 2o kuwko \Jle"
Mgni® Maon ot pe pla Yoo
Muglitng - Kerhor sina kalika Sbu hil_ Yo le |
2 | Mgeni Ahsente  Sna.
Mwaymo: Ko ma unoVYwha Sk 1mepyneka mofomolo
: hde  mimi moora D lmPPnNOQO SGrp
Muglmu- f(cmn uﬂutmfﬁhmu ni JIng C«am 931 {agdmd
| u WM'\WM Muhimou Sre kohk& oMy,
3 Mctfm ~' kmph k’nbl&n Munhmn unmjnmno ne hml{
MUJ)hm() k&LLS&B&b\I Hl() Sniso hs:napkuwo o ochle
i Mogn Nokobalikabise buleyo Hole shoko
|\-ln(‘|’lm\) \Jl.)| “UDO\um/tn(Q UI‘A\J UDLUQ ekl nQUH L
4 Mom{ Yod houo n Yo kwell g Kubise

Mm ymu 5”& h\i ni m&)\h)m\) QN kuml\l kuSh(’rtk(’O

Ngm:» lnabicli Gnkal npl Sorg ug bodd_ree moals

Moot kaeli 4 mkuliumm he hile _hii Ika um-

weho kohopndia  mishobore nyomess oo o

U‘ruPu Qi kug Hrm Wm bnawoﬁ

km{ ku’)o Hdn 01 hnnmk/m LOno

Kielelez.o 15.1 kinachoonesha majibu ya mtahiniwa ambayo hayakukidhi haja
ya swali. Mtahiniwa ameandika dayalojia badala ya majigambo.

Aidha katika swali hili baadhi ya watahiniwa katika kituo kimoja walikuwa
na utunzi wa majigambo uliokuwa na mfanano usio wa kawaida kwani wote
waliandika kama ifuatavyo: “Mwalimu! mwalimu! mwalimu!, mimi ni kioo
cha jamii, bila mimi hujawa msomi, hivyo nalazimika kupangiwa, siku yangu
va sherehe duniani, hakika mimi napendeka, kwa watu wote wakubwa kwa
wadogo, hivyo hacheni mimi niitwe mwalimu.”

Katika ubeti huo, pamoja na kwamba watahiniwa hao wote walikuwa na
mfanano usio wa kawaida, mfanano huo ulibainika zaidi kwa jinsi wote
walivyokosea kuandika neno ‘“acheni” na kuandika “hacheni” jambo
lililoonesha kuwa walikuwa na chanzo kimoja cha majibu.

Watahiniwa wachache sana (2.6%) miongoni mwa waliofanya swali hili
walijibu vizuri na kupata alama kati ya 10 hadi 13. Watahiniwa hawa
waliweza kuandika majigambo kwa kuchanganya nafsi kwa baadhi ya beti,
kutumia lugha ya kishairi, pia walitumia alama na vituo kwa usahihi.
Kielelezo 15.2 kinaonesha majibu ya mtahiniwa aliyejibu vizuri swali hili.

Kielelezo 15.2 kinaonesha majibu ya mtahiniwa aliyeweza kudhihirisha
vipengele muhimu katika kuandika majigambo vilivyojikita katika lugha ya
kisanaa kama vile “simba”, “mkuki”, “kisiki” n.k vitu vinavyofanya majigambo
yake yawe na uhalisia uliotakiwa, hata hivyo mtahiniwa alipoteza alama 01 kwa
kutoandika kichwa cha majigambo.

3.0

4.0

HITIMISHO

Kwa ujumla kiwango cha ufaulu katika somo la Kiswahili mwaka 2012 ni cha
kuridhisha ukilinganisha na cha mwaka 2011. Hata hivyo, mtazamo wa jumla
unaonesha kwamba jitihada kubwa bado inahitajika ili watahiniwa wengi waweza
kufaulu somo hili hasa ikizingatiwa kuwa hii ni lugha ya Taifa ambayo kila mmoja
wao alipaswa kujieleza kwa umabhiri bila ya kikwazo chochote. Pamoja na kwamba
kumekuwepo na changamoto mbalimbali katika ujifunzaji na ufundishaji wa somo
hili kiwango cha ufaulu kwa somo hili kinahitajika kiwe cha juu zaidi.

Uchambuzi uliofanyika unaonesha kuwa watahiniwa walijibu vibaya maswali ya
Sarufi na Utumizi wa Lugha, Maendeleo ya Kiswahili na Fasihi kwa Ujumla. Pia
imebainika kuwa, katika mada ya Fasihi kwa Ujumla yenye maswali ya kuchagua,
watahiniwa walifanya vibaya katika swali la ushairi lililochaguliwa na asilimia
21.5 tu ya watahiniwa, pia swali la 11 linalohusu fasihi simulizi lililochaguliwa na
asilimia 25.2. Aidha swali la 13 lililojikita katika riwaya lililochaguliwa na asilimia
49.3 halikujibiwa vizuri. Swali la Tamthiliya pekee ndilo lililojibiwa vizuri na
lilichaguliwa na asilimia kubwa (72%) ya watahiniwa wote waliofanya mtihani.
Aidha, katika mada ya Uandishi ambayo ina maswali mawili, swali la 8 lililohusu
uandishi wa barua lilijibiwa vizuri zaidi na lilichaguliwa na asilimia 59.3 ya
watahiniwa wakati swali la 9 lililohusu utunzi wa insha lililochaguliwa na asilimia
30.6 tu ya watahiniwa halikujibiwa vizuri. Hali kadhalika, swali la 15 lililotoka
katika mada ya Fasihi kwa Ujumla limejibiwa vibaya sana na asilimia kubwa
(67.9%) ya watahiniwa. Uchambuzi uliofanyika unaonesha kuwa miongoni mwa
watahiniwa kulikuwa na uelewa mdogo wa mada mbalimbali pamoja na uwezo
mdogo wa kujibu maswali ya fasihi. Aidha watahiniwa hao walikuwa hawana ujuzi
wa kutosha katika mada ya Fasihi kwa Ujumla hasa katika vipengele vya fasihi
simulizi, ushairi na riwaya. Mada ndogo ya utunzi wa kazi za fasihi ina
changamoto kubwa kwa watahiniwa kwani miongoni mwao, asilimia kubwa
(67.9%) walishindwa kutunga majigambo.

Mapendekezo

I1i kuinua kiwango cha ufaulu katika somo la Kiswahili inapendekezwa kuwa:

(a) Walimu waweke mkazo katika ufundishaji/ujifunzaji wa mada za Sarufi na
Utumizi wa Lugha, Fasihi kwa Ujumla hasa katika vipengele vya fasihi
simulizi, ushairi na riwaya kwa kuhamasisha wanafunzi kusoma vitabu teule,
pia ufundishaji wa vipengele vya fani katika kazi za fasihi utiliwe mkazo zaidi.

(b) Wanafunzi wahamasishwe kujihusisha katika mada ndogo ya utunzi wa kazi za
kifasihi.

Ni matarajio ya Baraza la Mitihani kuwa taarifa hii itasaidia kuinua kiwango cha
ufaulu wa somo hili, kwa kuwa itakuwa changamoto kwa walimu na wanafunzi
katika kuboresha ufundishaji na ujifunzaji wa mada za Sarufi, Utumizi wa Lugha
pamoja na Fasihi simulizi, hasa ikizingatiwa kuwa lugha ya Kiswahili ni muhimu
kwani ni sehemu ya utamaduni wa mtanzania.

